ՇՆՈՐՀԱԼԻ ԴՊՐՈՑԻ ՏԱՐԵՎԵՐՋՅԱՆ ՄԻՋՈՑԱՌՈՒՄՆԵՐ և ԱՎԱՐՏԱԿԱՆ ՀԱՆԴԵՍ
Հունիսի 4-ին Սբ․ Աստվածածին եկեղեցու  հանդիսությունների սրահում հերթական մշակութային միջոցառումներն էին, որոնք ազդարարում էին Շնորհալի հայկական դպրոցի ուսումնական տարվա ավարտը։ Միջոցառումներն սկսվեցին տարվա հաջողություններն ամփոփող ներկայացմամբ, ուսուցիչների կողմից կատարված հսկայական աշխատանքի գնահատմամբ, և նրանց ու ծրագրային բոլոր օգնականների մեծարմամբ։ Միջոցառման բացումը կատարեցին նախակրթարանի սաները, որոնք ներկայացրեցին մանկական հայտնի բանաստեղծությունների ընտրանի՝ համեմված "Ո՞վ եմ ես" երգով և, իհարկե, բուռն ծափահարություններով։ Նախակրթարանի սաները խոստացան սովորել  և պահպանել հայոց  լեզուն,  մշակույթն ու ավանդույթները և հավատարիմ մնալ հայ եկեղեցու հավատքին։
Միջին և ավագ դասարանների միջոցառումը հիմնված  էր քրիստոնեության ընդունման, հավատի և կրոնի պահպանման, ինչպես նաև Վարդանանց պատերազմի պատմության վրա։  Աշակերտները՝ մեր ինքնության կերտման ճանապարհին լեզվի և կրոնի արժեքավոր դերն ընդգծելով, անդրադարձան պատմության մի քանի շաղկապված դրվագների, որոնք առանցքային են եղել մեր գոյատևման և ինքնության հաստատման գործում։ Նրանք ներկայացրեցին Հայոց աշխարհում քրիստոնեության ընդունման պատմությունը, ազգի հարատևման գործում գրերի գյուտի կարևորությունն ընդգծող ակնարկներ, մեր երանելի հայրերի կյանքի և գործի մի քանի հատվածներ և բեմականացրեցն հավատքի համար մղված Սուրբ Վարդանանց հերոսական պատերազմը, որը քրիստոնեության համայն պատմության մեջ կրոնի պաշտպանության և խղճի ազատության առաջին հերոսամարտը եղավ։ Միջոցառման ավարտին աշակերտներն իրենց հպարտությունն արտահայտեցին մեր պատմության ընթացքում ծնված նորանոր վարդանների հանդեպ, որոնց հերոսական սերնդի շարունակություննեն իրենք հանդիսանում։ Միջոցառումն ուղեկցվում էր թեմատիկ երգերով։ Ներկա էին Գերաշնորհ Տ․ Վիգեն արքեպիսկոպոս Այքազյանը, որի օրհնությամբ բացվեց միջոցառումը, ԱՄՆ-ում ՀՀ դեսպանատան աշխատակիցներ, հյուրեր, ծնողներ։  Ինչպես Արք․ Այքազյանը նշեց, որ մեր ազգը կհարատևի, քանի դեռ մեր մանուկները հայերեն լեզվով «Սուրբ Աստված» են երգում, Տերունական աղոթքն են ասում և իրենց պատմությունն են կարողանում վերապատմել։
Շնորհալի դպրոցի տնօրինության շնորհավորանքն ու մաղթանքը դպրոցի 3 շրջանավարտներին՝ Սելին Սիվասլյանին, Էլիզա Մոյինիին և Նարինե Հունանյանին․
Շնորհալի դպրոցի սիրելի աշակերտներ,
Շնորհավորում ենք բոլորիդ՝ ուսումնական տարին փայլուն ամփոփելու համար: Գիտելիքը հզոր զենք է, և, վստահ ենք, որ դպրոցում ստացած կրթությունը ձեզ դարձնելու է առավել անպարտելի և խարիսխն է լինելու ձեր հետագա հաղթանակների: Թող, որ գիտելիքների աշխարհում ձեր հաջողություններն ու հաղթանակներն անսպառ լինեն. դրանք որքան ձերն են, այնքան էլ ձեր ուսուցիչներինն են, և ամենակարևորը՝ մեր Հայրենիքինը:
Աշխարհի որ անկյունում էլ լինեք, հիշեք, որ մեր Հայրենիքը գրկաբաց սպասում է ձեզ՝ հյուրընկալելու, բնակվելու և գիտելիքներով կիսվելու համար:
Շնորհալի դպրոցի տնօրինություն

